
Uunga siunnersuut: SIKUKI Nuuk Harbour A/S aamma Nuummi umiarsualiviliorneq 

pillugu Inatsisartut inatsisaat nr. xx, xx.xx.2015-imeersoq 

 

pillugu 

 

Sanaartornermut ataatsimiititaliap 

 

ISUMALIUTISSIISSUTAA. 

 

Siunnersuutip aappassaaneerneqarneranut tunniunneqartoq. 

 

 

Suliarineqarnerani Ataatsimiititaliaq ukuninnga inuttaqarpoq: 

 

Inatsisartunut ilaasortaq Anders Olsen, Siumut, siulittaasoq 

Inatsisartunut ilaasortaq Tillie Martinussen, Demokraatit, siulittaasup tullia 

Inatsisartunut ilaasortaq Jens-Erik Kirkegaard, Siumut 

Inatsisartunut ilaasortaq Kalistat Lund, Inuit Ataqatigiit 

Inatsisartunut ilaasortaq Ane Hansen, Inuit Ataqatigiit 

 

 

UPA 2015-imi ull. 21. april 2015 siullermeereernerani siunnersuut Ataatsimiititaliap 

misissorpaa.   

 

 

Siunnersuutip imaa aamma siunertaa 

Inatsisissatut siunnersuutip siunertaraa SIKUKI Nuuk Harbour A/S-imi umiarsualivimmilu 

pissutsit pillugit malittarisassiornissaq, UKA 2013 imm. 18-imi Inatsisartunit una pillugu 

aalajangiisoqarmat: ”Nuummi umiarsualivittaassap sanaartorneqarnissaanut 

ingerlanneqarnissaanillu siunertaqartumik aktiaateqarluni ingerlatsivimmik 

pilersitsisoqarnissaanik kingusinnerpaamillu UPA2014-imi ingerlatsiviup umiarsualiviullu 

pissutsinut nalimmassarneqarnissaa pillugit Naalakkersuisut 2013–imi suliakkerneqarnissaat 

pillugu Inatsisartut aalajangiiffigisassaattut siunnersuut.” 

 

Siunnersuutip Inatsisartunit siullermeerneqarnera  

Inatsisissatut siunnersuutip uuma suliarinerani malunnarpoq, UKA 2013/18-imut 

Inatsisartunit tamarmiusunit akuerineqartumut malitseqartitsisoqartoq 

Naalakkersuisunut paasiniaalluni arlalinnik apeqquteqartoqarpoq, taakkulu allakkatigut 

akissuteqarnissartik neriorsuutigaat.  

Tusarniaanermit akissutit 

Tusarniaanermit akissutit inatsisissatut siunnersuummut tapiliunneqarput, tamannalu 

Inatsisartut Siulittaasoqarfianit ilusiliussassatut piumasaqaatinut naapertuuppoq. 

 

Ataatsimiititaliap maluginiarpaa uku tusarniaanermit akissuteqarnissamut 

kaammattugaasimasut: KANUKOKA Qaasuitsup Kommunia, Kommuneqarfik Sermersooq, 

Kommune Kujalleq, Qeqqata Kommunia, KANUNUPE, KNAPK, SIK, Nuuk Transport A/S, 

NUSUKA, Kalaallit Nunaanni Sulisitsisut Peqatigiiffiat (GA), Royal Arctic Line A/S, Royal 

Greenland A/S, KNI A/S, SIKUKI Nuuk Harbour A/S, Aningaasaqarnermut Nunamullu 

Namminermut Naalakkersuisoqarfik, Aalisarnermut, Piniarnermut Nunalerinermullu 

Naalakkersuisoqarfik, Avatangiisinut Pinngortitamullu Naalakkersuisoqarfik  

Ineqarnermut Naalakkersuisoqarfik, Peqqissutsimut Attaveqarnermullu Naalakkersuisoqarfik, 

Ilaqutariinnermut Inatsisinillu Atuutsitsinermut Naalakkersuisoqarfik, Inuussutissarsiornermut, 

Aatsitassaqarnermut Suliffeqarnermullu Naalakkersuisoqarfik. 

 

Soqutigisaqartut amerlanerit tusarniaanissamut peqataatinneqarsinnaasuuppata immaqa 

iluaqutaassagaluartoq Ataatsimiititaliamit nalilerneqarpoq. Tassani pineqarputtaaq 

Imarsiornermut ataatsimiititaliami peqataasut tamarmik, nunami nassiussalerinermik 

suliaqartut kiisalu umiarsualivimmik atuisut allat. 

 

Maluginiarneqarportaaq siunnersuut piffissami 8. januar 2014 – 12. februar 2014 

tusarniaassutigineqarsimasoq, tamannalu ilusiliinissamut piumasaqaatinut naapertuuppoq. 

 

Tusarniaanermit akissutit nassiunneqarsimasut ilanngussuunneqarpasissimasut imaluunniit 

nassuiaatigineqarsimasut aamma naammagisimaarneqarluni maluginiarneqarpoq.  

 

Apeqqutit 

Ataatsimiititaliaq siunnersuummik suliaqarnermini atugassatut Inatsisartut oqallinnerisa 

nalaani apeqqutigineqartut pillugit Naalakkersuisut Siulittaasuannit allakkatigut 

akissutisisimavoq. Naalakkersuisut Siulitaasuata akissutaata assilinera isumaliutissiissummut 

uunga ilanngunneqarpoq, takuuk ilanngussaq 1.  

 

Paasissutissiinertalimmik ataatsimiinneq 

Ataatsimiititaliaq siunnersuummik suliaqarnerminut atatillugu Naalakkersuisut 

Siulittaasuannik paasissutissiinertalimmik ataatsimeeqateqarsimavoq. Naalakkersuisut 

Siulitaasuata paasissutissiinerata assilinera isumaliutissiissummut uunga ilanngunneqarpoq, 

takukkit ilanngussaq 1. 

 

Royal Arctic Line-mik paasissutissiinertalimmik ataatsimeeqateqarneq 

Ataatsimiititaliaq siunnersuummik uuminnga suliaqarnerminut atatillugu, aammali 

umiarsualiviit pillugit inatsisissatut siunnersuummut atatillugu RAL-imut pulaarsimavoq, 

tassanilu aningaasatigut pingaarnertut kisitsisit, siunissami ingerlatsinissaq, nutaamik 

sanaartukkat, umiarsualivimmi oqartussaanermut tunngasut il.il. pillugit toqqaannartumik 

apeqquteqarnissamut Ataatsimiititaliaq periarfissaqarsimavoq.  

 

Ataatsimiititaliap siunnersuummik suliaqarnera   

2013-imi ukiakkut UKA 2013/18 pillugu Sanaartornermut ataatsimiititaliaq 

isumaliutissiissumminik saqqummiussivoq. Isumaliutissiissummi tassani Nuummi 

umiarsualivimmik nutaamik pilersitsinissamut ingerlatsinissamullu siunertaqartumik 

ingerlatseqatigiiffimmik pilersitsinissamik siunnersuutip tapersersorneqarnissaa 

Sanaartornermut ataatsimiititaliap isumaqatigiittup inassutigaa. Sanaartornermut 

ataatsimiititaliap isumaliutissiissutaa tapiliunneqarpoq, takuuk ilanngussaq 2. 

 

Umiarsualiviup nutaap taassumap pilersinneqarnerani ingerlanneqarneranilu teknikikkut 

tunngasut kingulliit pingaarnerillu suliaqarfiginissaat Ataatsimiititaliap taamaalilluni 

qilanaarisimavaa.  

 

Aktiaatilinnut agguagarsisitsisoqarani niuernermik tunngaveqarneq 

Inatsimmut nassuiaatini § 1, imm. 4-5-mi ingerlatseqatigiiffiup siunertaa takuneqarsinnaavoq, 

tassaasoq: 

 

”Ingerlatseqatigiiffik niuernermik tunngaveqartumik ingerlanneqassaaq. 

Siunertarineqanngilaq ingerlatseqatigiiffik annertuumik sinneqartooruteqassasoq, 

taamatuttaaq aamma siunertaanngilaq ingerlatseqatigiiffik aktiaatilinnut 

agguagarsiassanik tunniussisassasoq. Ingerlaavartumik anguniarneqassaaq 

ingerlatseqatigiiffiup aningaasaqarnera siunissami umiarsualiviup [Sanaartornermut 

ataatsimiititaliap ataatigut titarniliinera] allilerneqarnissaanut 

naatsorsuutigineqartumut tunngaviusussamik patajaallisarneqassasoq. 

Ingerlatseqatigiiffik ingerlatsinerminut Naalakkersuisunit 

tapersiissuteqarfigineqartassanngilaq.  

 

Nunami sanaartukkat ilanngullugit umiarsualivimmik atuinermut akiliutinut 

sukumiiinerusumik malitassat inatsisitigut aalajangerneqassapput. Nunami 

sanaartukkat ilanngullugit umiarsualivimmik atuinermut akigititat akigititanullu 

tunngaviusut umiarsualivimmi ingerlatseqatigiiffiit immikkut ataasiakkaarlutik 

suliaasa katinneri tunngavigalugit aalajangerneqartassapput, umiarsualivimmik 

nunami sanaartukkat ilanngullugit pilersitsinermut, ingerlatsinermut, ernianut 

nalikilliliinernullu atatillugit aningaasartuutit ilanngullugit.  

 

Ingerlatseqatigiiffiup niuernermik tunngaveqartumik ingerlanneqartussaanera 

isumaqanngilaq ingerlatseqatigiiffiup sapinngisamik annertunerpaamik 

sinneqartooruteqarnissaq imaluunniit aktiaatillit aningaasaataasa amerlisinnissaat 

anguniassagaa. Kisiannili ingerlatseqatigiiffiup anguniassavaa, aningaasaatinut 

upalungaarsimanermi sillimmatit pigisami sukkulluunniit ingerlatseqatigiiffiup 

ingerlanneqarneranut tunngatillugu isumannaatsuussasoq aammalu 

ingerlatseqatigiiffimmi ingerlatsineq, ingerlatseqatigiiffimmut Nuummi 

umiarsualivimmik nunami sanaartugartaqartumik illuutitaqartumillu sananissamut, 

piginnittuunermut ingerlatsinermullu suliaqarnissamut periarfissaqalersitsisumik 

sinneqartooruteqassasoq.” 
 

Sikuki Nuuk Harbour Kalaallit Nunaanut isaavittut ingerlatseqatigiiffittut kisermaassisutut 

inissisimanermini akileraarusiisartutut nutaatut suliaqalinnginnissaa naammagisimaarlugu 

maluginiarneqarpoq. Ingerlatseqatigiiffiup aaqqissuunneqarnerani maluginiarneqarportaaq 

suliat nunap immikkoortuinut allanut siaruaassinnaassanngikkai, tamatumalu malitsigisaanik 

tapeeqatigiittarnissamut aarleqqutigineqarsinnaasut. 

 

Pinngitsaaliissummik taarsiissutitalimmik pigisanik piginnikkunnaarsitsisarneq  

Inatsisissatut siunnersuutikkut pinngitsaaliissummik taarsiissutitalimmik pigisanik 

piginnikkunnaarsitsisinnaanermut pisariaqartitseratarsinnaaneq sillimaffigineqartoq 

Sanaartornermut ataatsimiititaliap maluginiarpaa. Tassunga atatillugu Sanaartornermut 

ataatsimiititaliap erseqqissaatigerusuppaa, pinngitsaaliissummik taarsiissutitalimmik pigisanik 

piginnikkunnaarsitsisarneq pisortanit aqutsinermi atugassatut annertunerpaamik 

tunuarsimaarfigineqartariaqartoq, tamannalu periarfissatut kingullerpaatut atortariaqartoq, 

Ataatsimiititaliallu naammagisimaarpaa tamatuma pisariaqartinnissaa 

naatsorsuutigineqanngimmat. Taamaattorli pissuserpiaat taamaatsillugit nassuiaatinillu 

paasinninneq malillugu Sanaartornermut ataatsimiititaliaq naliliivoq, umiarsualiviup 

sananeqarnissaa kikkunnulluunniit iluaqutaanissaa pillugu sinaakkusiinissaq 

soqutiginaateqassasoq, taamaattumillu piginnaatitsissut annertunerusumik 

isummersorfigineqassanngilaq.  

 

Naqissusiinermut akitsuummik pisussaaffeqannginnissaq 

Umiarsualiviup siunertamisut niuernerpalaarneq tunngavigalugu ingerlanneqartussaavoq, 

siulianilu taaneqartutut aktiaatilinnut agguagarsisitsisoqarani, Sanaartornermut 

ataatsimiititaliaq isumaqarpoq Pappiaqqanik nalilinnik naqissusiinermi akitsuut pillugu 

Inatsisartut inatsisaanni § 10-mi aamma § 26-imi tunngaviliussat malillugit ingerlatsinissamut 

ataatsimut aaqqissuussinermi, ingerlatseqatigiiffiup ukiuni siullerni attuuffimmini 

naqissusiinermi akitsuummik pisussaaffilerneqarnissaa pinngitsoortinneqarsinnaasoq.  

Sanaartornermut ataatsimiititaliaq naliliivoq, Pappiaqqanik nalilinnik naqissusiinermi akitsuut 

pillugu Inatsisartut inatsisaanni § 26 malillugu Sikuki Harbour A/S-ip naqissusiinermut 

akitsuummik akiliinnginnissaanut Naalakkersuisut nammineerlutik pisussaaffiliisinnaammata, 

taava apeqqut tamanna pillugu Aningaasarnermut Akileraartarnermullu ataatsimiititaliap 

akuutinneqarnissaa pisariaqarsimassanngikkaluartoq.   

 

Siunnersuutip aningaasatigut sunniutissai pillugit Ataatsimiititaliap isummersornera 

Piffissap ingerlanerani assartuussinermut akit qanoq ineriartornissaat 

naatsorsuutigineqarsinnaanersoq misissuinerni assigiinngitsuni allaaserineqarnikuuvoq. 

Siunnersuummut nassuiaatinittaaq allassimavoq, assartorneqartut amerlassusiat 

annertugisassaanngitsumik 0,41 %-imik qaffariaraluarpataluunniit, ingerlatseqatigiiffik 

imminut akilersinnaassasoq nalilerneqartoq, taamaalillunilu pitsaanerusunik 

sunniuteqartitsilluni, kiisalu Kalaallit Nunaannut tassanngaanniillu usit 

sunniuteqarluarnerusumik akikinnerusumillu ingerlanneqarsinnaassallutik. 

 

Tassunga atatillugu Ataatsimiititaliap paasivaa, attaveqarnermut tunngaviusumik 

pisariaqavissumillu sanaartukkat nutarterneqarnerinut aningaasalersuinerit  sanaartornerup 

ingerlatsinerullu nalaani akileraaruserneqarsinnaassasut. Aningaassalersuinermit isertitat 

aningaasartuutillu ingerlatseqatigiiffiup atuuffiata nalaani imminnut oqimaaqatigiilissappata, 

tamanna taamaalilluni inuiaqatigiinnut iluaqusiinermik kinguneqassaaq. Ukiut 21,5-iinnaat 

qaangiunneranni umiarsualivimmut aningaasaliissutinut taarsigassarsiat akilerneqarnissaat 

naatsorsuutigineqarpoq, akerlianilli umiarsualivik illuutillu tassunga atasut 

sivisunerujussuarmik atuussinnaanerat naatsorsuutigisariaqarluni.     

  

Siunnersuutip aningaasaqarnikkut sunniutissai  

Siunnersuutip piviusunngornerani aningaasaqarnikkut sunniutissai siunnersuutip 

nassuiaatitaani allassimapput. Tassani naliliinertut allassimavoq, nutaamik 

umiarsualiviliortoqannginnissaanut sanilliullugu Nuummi nutaamik umiarsualiviliornermi 

usinut akiliutigineqartartut qaffariaateqartarnerat annikinnerussasoq. 

 

Aningaasaqarnikkut sunniutaasussat aallaqqaammut aalajangiiffigisassatut siunnersuummi 

annertunerusumik allaaserineqarnikuupput, tassanilu ingerlatseqatigiiffiup 

pilersinneqarnissaanut tunngaviliisoqarpoq isumaliutissiissutitalimmik, taamaattumillu taanna 

innersuussutigineqarpoq.  

 

 

 

 

 

 

 

 

 

 

 

Ataatsimiititaliap inassutai 

Tamanna tunngavigalugu siunnersuut taama isikkoqartillugu Inatsisartunit akuerineqassasoq 

Sanaartornermut ataatsimiititaliap isumaqatigiittup inassutigaa.  

 

 

 

 

Taamatut oqaaseqarluni isumaliutissiissummilu allassimasutut paasinnilluni Ataatsimiititaliap 

siunnersuut aappassaaniigassanngortippaa. 

